
GOUVÈNÈ CUOMO PREZANTE 23YÈM PWOPOZISYON DISKOU ETA LETA 2018 

LAN: TÈT ANSANM AVÈK SÈVIS PAK NASYONAL AK VIL NEW YORK POU 
OUVRI YON NOUVO, PI GWO PAK LETA NAN VIL NEW YORK  

  
Y ap fè Reparasyon Ekolojik yon Pwopriyete 165 ekta nan Brooklyn pou l Tounen 

yon Pak Leta sou Jamaica Bay  
  

Reprezantasyon grafik lan disponib Isit la  
  
  

Jodi a, Gouvènè Andrew M. Cuomo te prezante 23yèm pwopozisyon Diskou Eta Leta 
2018 lan: Eta New York, an kolaborasyon avèk Sèvis Pak Nasyonal (National Park 
Service) ak Vil New York, ap travay pou louvri yon nouvo pak leta k ap mezire 165 ekta 
sou Jamaica Bay nan Brooklyn, pou ofri yon nouvo espas lib enpòtan nan youn nan zòn 
ki pi defavorize nan eta a. Nouvo pak leta sa a ap louvri nan kad jefò eta a ap fè pou 
konstwi 34 pak, jaden kominotè, lakou rekreyasyon ak sant rekreyasyon, ki nouvo oswa 
ke yo repare, e ki a yon distans dis minit de mach pou tout rezidan zòn santral Brooklyn.  
  
“Nouvo pak leta sa a, se pral yon trezò nan kè Brooklyn, e l ap ofri plizyè santèn ekta 
bèl jaden sou bòdmè Jamaica Bay”, Gouvènè Cuomo te deklare. “Nou pran angajman 
pou asire tout moun New York jwenn avantaj ki genyen pou lwazi, lasante, ak aktivite 
kominotè nan espas lib; pak sa a ap louvri yon nouvo pòt pou byennèt moun New York 
ki bezwen sa pi plis.”  
  
Eta New York te siyen akò preliminè avèk Sèvis Pak Nasyonal la, avèk entansyon pou 
asire envèstisman kapital nan lavni pou repare e louvri pak la pou piblik la. Lè yon akò 
final siyen avèk Sèvis Pak Nasyonal la, faz 1 pwojè kapital la ap kòmanse. Faz 1 an ap 
jwenn yon finansman 15 milyon dola nan men Eta a pou li ouvri pòt yon pwopriyete ki 
repare, e l ap mete adispozisyon piblik la 5.6 kilomèt bòdmè, plizyè kilomèt chemen ak 
santye, e yon mòn sou bò lanmè a, kote yo plante plizyè espès natif natal.  
  
Pak la ap ofri opòtinite pou monte bisiklèt, fè randone, fè aktivite nan dlo tankou lapèch, 
kayak, ak edikasyon sou anviwònman bò dlo, e li pral gen ladan twalèt, espas ki gen 
lonbraj ak espas pou lavant. Avèk apwobasyon Sèvis Pak Nasyonal, y ap atann aske 
faz 1 louvri konplètman nan lane 2019. Faz apre yo pral gen ladan konstriksyon yon 
pon k ap konekte de sit yo, lokal pou edikasyon anviwònmantal, ak yon sirk, sa k ap 
kreye yon espas kiltirèl e natirèl san parèy pou kominote an.  

Sit 165 ekta sa a, ki pa t janm ouvè pou piblik la, gen ladan ansyen dechaj 
Pennsylvania Avenue Landfill ak dechaj Fountain Avenue Landfill, ki te opere pa 
Depatman Sanitasyon Vil New York (NYC Department of Sanitation) nan ane  
1956-1983 yo, epi ki te vin pou Sèvis Pak Nasyonal nan kad Zòn Rekreyasyon 
Nasyonal Gateway (Gateway National Recreation Area) an 1974. Nan ane 2002, 
Depatman Pwoteksyon Anviwònman Vil New York (NYC Department of Environmental 
Protection) te kòmanse reparasyon sou sit la pou 235 milyon dola, ki te gen ladan 
enstalasyon yon bouch enpèmeyab ak baryè anba tè pou pèmèt itilizasyon nan lavni.  
  
Anplis de sa, yo te gaye nan tout sit la plis pase 1.2 milyon mèt kib tè pwòp, jiska kat 
pye pwofondè, e yo te plante plis pase 35,000 pyebwa ak touf plant. Yo te ajoute zèb 
preri ak plant natif natal pou anpeche ewozyon e kreye yon ekosistèm divès sou plis 
pase 162 ekta tè nan chan ki bò lanmè, marekaj, ak forè ki te atire bèt sovaj lokal yo. Yo 
te konplete reparasyon sit la an 2009, apre yo te mande kominote an opinyon li.  
  
Dapre akò preliminè avèk Sèvis Pak Nasyonal la ak Vil New York, Pak Eta New York 
(New York State Parks) pral planifye, devlope, louvri e opere pak piblik lan nan yon tèt 
ansanm avèk Depatman Enteryè (Department of the Interior), Sèvis Pak Nasyonal la ak 
Depatman Pwoteksyon Anviwònman Vil New York, ki pral kontinye jere enfrastrikti 
ansyen dechaj lan.  
  
Komisyonè Park Eta New York yo, Rose Harvey, te deklare, “Pak Eta yo eksite pa 
opòtinite sa a li jwenn pou sèvi katye sa yo ki pa abitye gen pak ladan yo Brooklyn. Gen 
2.6 milyon moun ki gen chan natirèl nan lakou lakay yo Brooklyn, e chan sa a gen bèl 
mòn ak 5.6 kilomèt bòdmè, ki konekte lavil ak lanati, epi asfalt ak preri. Mwen bat bravo 
pou Gouvènè Cuomo pou angajman li pran pou pèmèt plis rekreyasyon anplennè nan 
tout kwen eta a, e mwen remèsye Sèvis Pak Nasyonal ak Depatman Pwoteksyon 
Anviwònman dèske yo travay avèk nou pou fè pwojè sa a tounen yon reyalite”.  
  
Joshua Laird, Komisyonè Pak Nasyonal nan New York Harbor, ki sipèvize 11 pak 
nasyonal ak 23 destinasyon ki chita nan Vil New York e nan nò New Jersey, te di 
konsa, “Anons jodi a make yon etap enpòtan nan direksyon nou pran pou atenn objektif 
Sekretè Zinke te fikse, ki se louvri plis tè federal pou piblik la jwi. Se pa nan lwès la 
sèlman ki gen Pak Nasyonal; yo dèyè lakay nou tou, isit la, nan Vil New York. Gras a 
enterè Eta New York montre, yon seksyon ki pa t janm louvri nan Zòn Rekreyasyon 
Nasyonal Gateway ap byento disponib pou piblik la. Manda Sèvis Pak Nasyonal pou li 
ofri plis opòtinite rekreyasyon, ansanm ak lide Eta New York pou opere yon pak nan 
ansyen sit dechaj Pennsylvania ak Fountain Avenue, te pèmèt efò kowoperasyon sa a. 
Moun ki rete nan Brooklyn, ak vizitè ki sòti nan tout vil la e nan tout nasyon an, ka 
byento jwi bèl panorama New York Harbor ak bote natirèl Jamaica Bay”.  
  
Majistra Adjwen Vil New York pou Devlopman Lojman ak Devlopman Ekonomik 
(Housing and Economic Development) Alicia Glen te deklare, “Se yon kokennchenn 
antrepriz pou fèmen e bouche yon dechaj, epi transfòme li an yon bèl espas ouvè, avèk 
marekaj yo restore. Vil la fyè pou l ankadre pwojè sa a. Nou remèsye Depatman 
Pwoteksyon Anviwònman Vil la pou tout travay li fè pou prepare sit la, e n ap kontan 
travay avèk Eta a pou louvri yon bèl nouvo pak nan Brooklyn”.  
  



 

 

“Ouvri zòn sa a pou piblik la, avèk anpil bèl resous natirèl, bèl panorama ak espas pou 
rekreyasyon li genyen, se yon egzanp pafè fason pak ak espas vèt ka transfòme e 
amelyore kominote nou yo”, Reprezantan Etazini Hakeem Jeffries te deklare. “Mwen 
remèsye Gouvènè Cuomo ak tout kolaboratè nou yo ki te pèmèt rèv kominote an 
tounen yon reyalite pou Brooklyn.”  
  
Friends of Penn & Fountain Parks, Inc. te deklare, “Yon rèv pral tounen reyalite nan 
Jamaica Bay. Gras a Gouvènè Andrew Cuomo ak manda 'Espas Louvri’ (‘Open 
Spaces') li an pou Eta New York, byento Pak Penn ak Fountain ap louvri pou piblik la. 
Non sèlman moun nan rejyon alès New York ap gen aksè a lokal rekreyasyon Jamaica 
Bay yo, jenerasyon demen New York yo ap fè eksperyans grandè ki genyen nan Penn 
ak Fountain epi jwi silans pwofon yon panorama ki san parèy e ki etann li alenfini. Pou 
nou menm, manm Friends yo, se rezilta 25 ane patisipasyon kominotè”.  
  
Thomas F. Secunda, Prezidan Jamaica Bay-Rockaway Parks Conservancy, te 
deklare, “Pandan plizyè jenerasyon, rezidan rejyon santral Brooklyn yo pa t gen aksè 
ak espas bòdmè, ni ak espas ouvè yo. Anons jodi a make yon gwo etap enpòtan nan 
efò k ap fèt depi plizyè deseni pou dechaj sa yo tounen yon bèl nouvo pak. Mwen 
felisite Gouvènè Cuomo, Komisyonè Harvey, Pak Eta New York ak ekip MVVA yo, 
poutèt yo devlope yon plan enteresan pou yon pak ki aksesib e ke kominote an ak vizitè 
yo ap renmen. Mwen ta renmen remèsye tou divès ajans gouvènman ki te fè ouvèti pak 
sa a posib, sa ki gen ladan Sèvis Pak Nasyonal la, Biwo Majistra a ak Depatman 
Pwoteksyon Anviwònman Vil New York. Finalman, si se pa t pou kominote an ak lidè li 
yo, ki te tann anpil ane pou jou sa a vini, nou pa t ap isit la jodi, e Jamaica Bay-
Rockaway Parks Conservancy fyè pou li ankadre jefò sa a ansanm avèk yo. N ap 
kontan kontinye travay ak tout moun ki gen enterè, pou asire ke espas espesyal ouvè 
sa a vin yon pak klas mondyal ak yon bijou nan Jamaica Bay”.  
  
Pak Brooklyn nan se pral dezyèm pak eta Gouvènè Cuomo ouvri nan Vil New York. 
Gouvènè Cuomo te dedye Pak Eta Franklin D. Roosevelt Four Freedoms nan lane 
2012. Pak Eta yo dirije sèt pak eta atravè senk minisipalite Vil New York yo, tankou 
paregzanp Pak Eta Bayswater Point ak Pak Eta Gantry Plaza nan Queens, Pak Eta 
East River nan Brooklyn, Pak Eta Clay Pit Ponds nan Staten Island, Pak Eta Riverbank 
nan Manhattan, ak Pak Eta Roberto Clemente nan Bronx. Gouvènè an te louvri tou Pak 
Eta Buffalo Harbor an 2015 ak Pak Prezèvasyon Eta Hallock sou Long Island pi bonè 
ane sa a.  
  
Pak la pral yon inisyativ kle nan kad modèl olistik e istorik Vital Brooklyn Gouvènè 
Cuomo an, k ap koute 1.4 milya dola e benefisye sante ak byennèt rezidan rejyon 
santral Brooklyn.  

